
Allannguutissatut siunnersuut 

 

uunga 

 

Uunga siunnersuut: Ilisimatusarfik pillugu Inatsisartut inatsisaat nr. xx, xx. xxx 2019-

imeersoq 

 

Pingajussaaneerneqarnissaanut Naalakkersuisunit saqqummiunneqartoq. 

 

§ 8-mut 

 

1. § 8, imm. 1, nr. 1, imatut oqaasertalerneqarpoq: 

”1)  Avataanit ilaasortat 6.” 

 

2. § 8, imm. 3, imatut oqaasertalerneqarpoq: 

”Imm. 3.  Ilaasortat avataaneersut Naalakkersuisut toqqartassavaat. Naalakkersuisut 

Ilisimatusarfimmit ilaasortassanik pituttuisuunngitsumik inassuteqaqqusisinnaapput. 

Naalakkersuisut aamma peqataasunit attuumassuteqartunit allaniit pituttuisuunngitsumik 

inassuteqaqqusisinnaapput.” 

 

3. § 8, imm. 7, imatut oqaasertalerneqarpoq: 

”  Imm. 7.  Siulersuisut siulittaasussaminnik ilaasortat avataaneersut akornannit 

qinersissapput.” 

 

§ 15-imut 

 

4. § 15 imatut oqaasertalerneqarpoq: 

”  § 15.  Ilisimatusarfiup ilinniagartuut siunnersuisoqatigiivi pilersissavai, aqutsisut, sulisut 

ilinniartullu aalajangeeqataanissaat ilinniagartuujunermilu pissutsit pillugit 

akuutinneqarnissaat qulakkeerniarlugu. 

  Imm. 2.  Ilinniagartuut siunnersuisoqatigiivi tulliuttunik suliassaqarput: 

1)  aningaasaliissutit agguataarnerat pillugu rektorimut oqaaseqartarlutik, 

2)  ilisimatusarnermut ilinniartitaanermullu tunngasut pingaarutillit pillugit rektorimut 

oqaaseqartarlutik, 

3)  ilisimasanik paarlaasseqatigiittarnermi pilersaarutit pillugit rektorimut oqaaseqartarlutik, 

4)  ilinniakkanut aaqqissuussinernut misiligummillu aaqqissuussinernut siunnersuutit pillugit 

instituttini siunnersuisoqatigiit inassuteqareernerisigut rektorimut inassuteqaateqartarlutik, 

5)  ilinniagassanut paasisimasalinnik ataatsimiititaliussapput atorfiit ilisimatusarnermik 

ingerlatsiffiusut inuttalernissaannut tunngatillugu ilisimatusarnermi sulianik naliliisussanik 



 

 

tamassuminngalu  ph.d.-gradimik doktor-gradimillu tunniussinissaq pillugu naliliisartussanik 

aamma 

6)  ph.d.-gradinik doktorgradinillu tunniussisarneq.  

  Imm. 3.  Ilinniagartuut siunnersuisoqatigiivi ilisimatusaatinut tunngasunut tamanut, 

Ilisimatusarfiup aaqqissuussaaneranut suliaanullu pingaaruteqartunut 

oqaaseqaateqarsinnaapput aamma ilisimatusaatinut tunngasut rektorimit saqqummiunneqartut 

oqaluuserissallugit pisussaaffigaat. 

  Imm. 4.  Naalakkersuisut doktorinngorniarluni ilisimatuutut suliat pillugit malittarisassanik 

aalajangersaassapput.” 

 

§ 17-imut 

 

5. § 17, stk. 1, imatut oqaasertalerneqarpoq: 

”Ilinniagartuut siunnersuisoqatigiivi imatut inuttalersugaassapput: 

1)  Rektori siulittaasuusussaq. 

2) Prorektori. 

3) Ilaasortat marluk instituttini aqutsisunut sinniisut. 

4)  Ilaasortat pingasut Ilisimatusarfimmi ilisimatuut aamma ilinniartitsisut aallartitarissavaat, 

ph.d.-mik ilinniartut atorfeqartitat ilanngullugit. Minnerpaamik ilaasortat 2 ilisimatusarnermik 

tunuliaqutaqassapput. 

5)  Ilaasortat marluk ilinniartut sinniiserisaat. 

6)  Ilaasortaq ataaseq allaffimmi illumilu atorfeqavissut aallartitarissavaat alaatsinaatsutut. 

Alaatsinaatsutut inissisimanerup kinguneraa pineqartut taasisinnaatitaannginnerat.” 

 

§ 18-imut 

 

6. § 18 imatut oqaasertalerneqarpoq: 

”  § 18.  Ilinniagartuut siunnersuisoqatigiivi ukiuni sisamani atuuttumik ivertitaasassapput, 

siullermik piffissamut 1. november 2019-imiit 31. oktober 2023-mut atuuttumik, taamaattoq 

tak. imm. 3.  

  Imm. 2.  Ilaasortat § 17, imm. 1, nr. 4-mi aamma nr. 6-imi taaneqartut ataasiarlutik 

qinigaaqqissinnaapput. 

  Imm. 3.  Ilaasortat § 17, imm. 1, nr. 5-imi taaneqartut ukiunut marlunnut atuuttumik 

qinigaassapput ataasiarlutillu qinigaaqqissinnaallutik, pineqartut ukiut ilinniarfigisassatut 

piffissaliussaasut marluk sinnerlugilluunniit suli amigaatigippatigit.” 

 

§ 20-mut 

 

7. § 20 imatut oqaasertalerneqarpoq: 

”  § 20.  Institutti instituttimi aqutsisumit aqunneqassaaq.  

  Imm. 2.  Instituttimi aqutsisoq aqutsisuujutigaluni immikkoortortami pisortatut 

suliaqarsinnaavoq, tak. § 23, imm. 1.  



 

 

  Imm. 3.  Instituttimi aqutsisoq instituttimi ilinniagaqarfiit iluanni ataatsimi ph.d.-mik 

ilinniagaqarsimassaaq, taamaattorli tak. imm. 4 aamma § 34, imm. 1, ilinniagaqarfimmilu 

iluani ilinniartitsinermik misilittagaqartuussalluni.  

  Imm. 4.  Ph.d.-mik ilinniagaqarsimasumik tulluartumik qinnuteqartoqarsimanngippat 

kandidatitut ilinniagaqarsimasoq piukkunnaateqartoq atorfinitsinneqarsinnaavoq.   

  Imm. 5.  Instituttimi aqutsisup immikkoortortani aqutsisut aamma instituttimi atorfeqartut 

allat atorfinitsillugillu soraarsittassavai, taamaattoq tak. imm. 2.” 

 

§ 23-mut 

 

8. § 23 imatut oqaasertalerneqarpoq: 

”  § 23.  Immikkoortortami aqutsisup immikkoortortap ulluinnarni aqunneqarnera 

isumagissavaa.  

  Imm. 2.  Immikkoortortami aqutsisoq suliassaqarfimmi immikkoortortap suliassaqarfigisaani 

ph.d.-mik ilinniagaqarsimasuussaaq, taamaattoq tak. imm. 3 aamma § 34, imm. 1, 

ilinniagaqarfimmilu iluani ilinniartitsinermik misilittagaqartuussalluni.  

  Imm. 3.  Ph.d.-mik ilinniagaqarsimasumik tulluartumik qinnuteqartoqarsimanngippat 

kandidatitut ilinniagaqarsimasoq piukkunnaateqartoq atorfinitsinneqarsinnaavoq.   

  Imm. 4.  Immikkoortortami aqutsisup suliassai tassaapput instituttimi aqutsisunut 

instituttimilu siunnersuisoqatigiinnut innersuussinissaq aamma siunnersuuteqarnissaq, 

ilanngullugit: 

1)  ilinniagassanik aaqqissuussinernut siunnersuusiornerit, 

2)  ilinniartitsinermut soraarummeernernullu pilersaarusiornerit, 

3)  ilisimatusarnermut ingerlatitseqqinnermullu pilersaarusiornerit, kiisalu 

4)  immikkoortortap aaqqissugaaneranut siunnersuusiorneq, ilanngullugu ilinniarnernut 

aqutsisunik ilinniartunullu siunnersortinik toqqaaneq. 

  Imm. 5.  Immikkoortortami aqutsisup suliassanut imm. 3, nr. 1-imi taaneqartunut atatillugu 

atuisut ilinniagaqarfimmik aamma atorfeqarfinnik ilinniakkatigut atorfiniffiusinnaasunik 

misilittagaqartut paasisimasaqartullu akuutittassavai. 

  Imm. 6.  Immikkoortortami aqutsisup suliassanut imm. 3, nr. 1-imi aamma 2-mi 

taaneqartunut atatillugu ilinniagaqartut akuutittassavai.  

  Imm. 7.  Immikkoortortami aqutsisut ilinniagaqartussanik tigusineq akuersissutigissavaa.  

  Imm. 8.  Immikkoortortami aqutsisoq instituttip aqutsisuinut instituttillu 

siunnersuisoqatigiivinut immikkoortortap suliaanut pingaaruteqartunut aamma 

atorfinitsitsinerni soraarsitsinernilu inassuteqartassaaq aammalu suliani tamani 

immikkoortortaqarfimmut pingaaruteqartuni tusarniarneqartassalluni.” 

 

§ 27-mut 

 

9. § 27, imm. 2, imatut oqaasertalerneqarpoq: 

”  Imm. 2.  Ilisimatusarfimmut aningaasaliissutit ilai annikitsut Ilisimatusarfiup 

isumasioreerneratigut taxamiiterit malillugit tapiissutitut tunniussaasinnaapput imaluunniit 



 

 

tunngavinnik aalajangersimasunik nalilerneqarsinnaasunik, ineriartortitsinissamut 

isumaqatigiissummi aalajangersagaasunik tunngaveqartitaasinnaallutik, tak. § 7, imm. 1.” 

 

§ 34-mut 

 

10. § 34, imm. 2, imatut oqaasertalerneqarpoq: 

”  Imm. 2.  31. juli 2029 tikillugu rektorimik aamma prorektorimik nutaanik atorfinitsitsinerni, 

§ 12, imm. 3-mi ilinniagaqarnermut piumasaqaatinit immikkut 

akuersissuteqartoqarsinnaavoq, piumasaqaatinik eqqortitsillutik piginnaasalinnik 

qinnuteqartoqarsimanngippat, imaluunniit taamaallaat ilinniakkatigut piginnaasanut 

piumasaqaatinik allanik tunngaveqarluni sanilliunneqarsinnaasunik piginnaasaqartunik 

qinnuteqartoqarsimappat.” 

 

 

Allannguutissatut siunnersuummut nassuiaatit 

 

Nassuiaatit nalinginnaasut 

 

Ilisimatusarfik pillugu Inatsisartut inatsisissaat nr. xx, xx.xxx 2018-imeersumut siunnersuut 

ulloq 8. oktober 2018-imi siullermeerneqarpoq. Siunnersuut Kultureqarnermut, 

Ilinniartitaanermut, Ilisimatusarnermut Ilageeqarnermullu Ataatsimiititaliami 

suliassanngorlugu nassiunneqarpoq, taannalu aappassaaneerinninnissamut 

isumaliutissiissummik tunniussilluni. Isumaliutissiissummi allannguutissatut siunnersuutit 

Naalakkersuisunit ilalerneqarpata ataatsimiititaliap isumaqatigiittup siunnersuutip 

akuersissutigineqarnissaa inassutigaa. 

 

Allannguutissatut siunnersuutip matuma saqqummiunneqarnerani ataatsimiititaliap 

allannguutissatut siunnersuutai Naalakkersuisunit ilalerneqarput. Taamaattorli 

ataatsimiititaliap kissaataa § 27, imm. 2 siunnersuummit peerneqassasoq akuerineqanngilaq. 

Taarsiullugu aalajangersakkap allanngortinnissaanut Naalakkersuisut siunnersuuteqarput, 

taamaalilluni erseqqissarneqarluni aningaasaliissutit ilai annikitsut taxamiiterit malillugit 

tapiissutitut tunniussaasinnaasut imaluunniit tunngavinnik aalajangersimasunik 

nalilerneqarsinnaasunik, ineriartortitsinissamut isumaqatigiissummi aalajangersagaasunik 

tunngaveqartitaasinnaallutik. Aammattaaq aalajangersakkamut ilanngunneqarluni taamatut 

aningaasaliissuteqarneq Ilisimatusarfiup isumasioqatigiinneratigut pisassasoq. Taamaalilluni 

ataatsimiititaliap inassuteqaataanut tunngavigineqartut nangaanartut akuersaarniarneqarlutik.  

 

Allannguutissatut siunnersuummi aalajangersakkanut ataasiakkaanut nassuiaatit 

 

Nr. 1-imut 

 



 

 

Aalajangersagaq allanngortinneqarpoq ilaasortat avataaneersunit arfinilinnit pingasut Kalaallit 

Nunaanni aalajangersimasumik najugaqarnissaannik piumasaqaateqarunnaarluni.  

 

Ilisimatusarfimmi siulersuisuni ilaasortat arlaannataluunniit najugaqarnissamik 

piumasaqaammik naammassinninnissaa pillugu ataatsimiititaliap inassuteqaataanik 

aalajangersagaq akuersivoq.  

 

Siulersuisuni ilaasortat Kalaallit Nunaanni pissutsinik paasisimasaqarnissaat inuiaqatigiinnik 

misiginninnissaat siulersuisut tamarmiusut piginnaasatigut piumasaqaatikkut 

qulakkeerneqassaaq, taanna § 8, imm. 2-mi takuneqarsinnaalluni, tassani allassimalluni  

Kalaallit Nunaanni nunarsuarmilu pissutsinik ilisimasaqarnermikkut Ilisimatusarfiup 

ineriartorneranik siuarsaaqataassasut. 

 

Nr. 2-mut 

 

Aalajangersagaq allanngortinneqarpoq taamaalilluni siulersuisunut ilaasortat avataaneersut 

toqqarneqarnissaat sioqqullugu Naalakkersuisut Ilisimatusarfimmit ilaasortassanik 

pituttuisuunngitsumik inassuteqaqqusisinnaasut atatiinnarneqarluni.  

 

Maannakkut aalajangersakkamit takuneqarsinnaavoq ilaasortassanik pituttuisuunngitsumik 

Ilisimatusarfimmiit inassuteqaammik Naalakkersuisut pissarsiniassasut.  

 

Ataatsimiititaliap inassuteqaammini aamma erseqqissarpaa Ilisimatusarfimmiit 

pituttuisuunngitsumik inassuteqaqqusineq pillugu piumasaqaat peqataasunit 

attuumassuteqartunit allaniit tusarniaasinnaanermik mattussinngitsoq. Taamaattumik 

peqatigisaanik siunnersuummi erseqqissarneqarpoq peqataasunit attuumassuteqartunit allani 

pituttuisuunngitsumik Naalakkersuisut inassuteqaqqusisinnaasut.  

 

Nr. 3-mut 

 

Aalajangersagaq allanngortinneqarpoq siulittaasoq toqqaasoqarnerani piffissami atuuffiusumi 

tamarmi Kalaallit Nunaanni aalajangersimasumik najugaqarnissaa pillugu 

piumasaqaateqarunnaarluni.  

 

Ataatsimiititaliap isumaqatigiittup inassutigaa siulersuisuni ilaasortat arlaannaanulluunniit, 

aamma siulittaasumut najugaqarnissamik piumasaqaateqartoqassanngitsoq. Aammattaaq nr. 

1-imut immikkut nassuiaatinut innersuussisoqarsinnaavoq.  

 

Nr. 4-mut 

   

Siunnersuummi nr. 5-imi § 17-ip allanngortinnerata malitsigisaanik siunnersuutigineqartoq § 

15, imm. 4 atorunnaarpoq, tassannga takuneqarsinnaalluni rektori, prorektori aamma 



 

 

universitetip pisortaa ilinniagartuut siunnersuisoqatigiivisa qinnuteqarnerisigut 

siunnersuisoqatigiit ataatsimiinneranni tamarmiusumi ataatsimiinnerulluunniit ilaani 

alaatsinaatsutut peqataasinnaasut. Alaatsinaatsutut inissisimanerup kinguneraa pineqartut 

taasisinnaatitaannginnerat. 

 

Rektori aamma prorektori allannguutissatut siunnersuut nr. 5 naapertorlugu suli ilinniagartuut 

siunnersuisoqatigiivini peqataassasut, aamma alaatsinaatsutut issiasinnaanerat pillugu 

aalajangersagaq taamaattumik naleqqukkunnaarpoq. Imm. 4-p atorunnaarnerata 

malitsigisaanik imm. 5 siunnersuutigineqartoq imm. 4-nngorpoq.   

 

Nr. 5-imut 

 

Aalajangersagaq allanngortinneqarpoq taamaalilluni taanna inatsisinut atuuttunut 

malinnilerluni. Rektori prorektorilu suli ilinniagartuut siunnersuisoqatigiivini 

aalajangersimasumik ilaasortaassapput, rektorilu siulittaasuussalluni.  

 

Aalajangersagaq ataatsimiititaliamit isumaqatigiissumit inassuteqaat tunuliaqutaralugu 

erseqqissarneqarpoq, inassuteqaammut tunngavilersuutigineqarluni Ilisimatusarfiup 

angissusaata aamma aaqqissugaanerata akornanni naleqqiussineq pissutigalugu 

aaqqissuusaaneq atuuttoq atatiinnarneqassasoq.  

 

Nr. 6-imut 

 

Aalajangersakkami innersuussinerit siunnersuummi nr. 5-imi § 17, imm. 1-ip 

allanngortinnerata malitsigisaanik allanngortillugu iluarsineqarpoq. Imarisaa taamaattumik 

allanngunngilaq. 

 

Nr. 7-imut 

 

Ataatsimiititaliap inassutigaa instituttimi aqutsisoq suli ph.d.-mik ilinniagaqarsimassasoq, 

tassa ataatsimiititaliaq isumaqarmat nunani tamanisut qaffasissuseqarnissaq pillugu 

anguniagaqarneq tapersersorneqassasoq. Ataatsimiititalialli allappaa 

naatsorsuutigineqartariaqartoq suliaqarfiit annikinnerusut iluanni aamma suliaqarfiit ph.d.-

mik ilinniagaqartuunerup atuuffiuallaannginnerata iluani Kalaallit Nunaanni 

sulisussarsinissamut tunngavik annertuumik killeqassasoq nunanut allanut assersuullugu. 

Ataatsimiititaliaq taamaattumik isumaqarpoq § 34, imm. 2-mi immikkut akuersisoqarnissaa 

pillugu aalajangersagaq siunnersuutigineqartoq eqaannerulersinneqassasoq.  

 

Taamaattumik aalajangersakkami imm. 4 nutaaq ikkunneqassasoq siunnersuutigineqarpoq, 

tassannga takuneqarsinnaalluni ph.d.-mik ilinniagaqarsimasumik tulluartumik 

qinnuteqartoqarsimanngippat kandidatitut ilinniagaqarsimasoq piukkunnaateqartoq 

atorfinitsinneqarsinnaasoq.  



 

 

 

Qinnuteqartoq tulluartuunersoq Ilisimatusarfiup nammineq nalilertassavaa. 

 

Nr. 8-mut 

 

Aalajangersakkami imm. 3-mik nutaamik ikkussisoqarpoq ph.d.-mik ilinniagaqarsimasumik 

tulluartumik qinnuteqartoqarsimanngippat kandidatitut ilinniagaqarsimasoq 

piukkunnaateqartoq atorfinitsinneqarsinnaasoq. Itisiliisoqarnissaanut nr. 7-imut nassuiaammut 

innersuussisoqarpoq.  

 

Nr. 9-mut 

 

Aalajangersagaq allanngortinneqassasoq siunnersuutigineqarpoq taamaalilluni maannakkut 

inatsisip oqaasertaanit erseqqissumik takuneqarsinnaalerluni, aningaasaliissutit ilai killeqartut 

kisimik taxamiiterit malillugit tapiissutitut tunniussaasinnaapput imaluunniit tunngavinnik 

aalajangersimasunik nalilerneqarsinnaasunik, ineriartortitsinissamut isumaqatigiissummi 

aalajangersagaasunik tunngaveqartitaasinnaasut. Annikinnerusuni paasineqarpoq tapiissutit 

affaanit annikinnerusut, naatsorsuutigineqarluni 20-30 procentinik annertunerunngitsut.  

 

Aammattaaq aalajangersakkamut ilanngunneqarluni taxamiiterit malillugit tapiissutitut 

tunniussaasinnaanerinut tunngaviusoq tamanna Ilisimatusarfik isumasiorlugu pissasoq. 

Taamaalilluni tunniussinissaq pillugu Naalakkersuisut aamma Ilisimatusarfiup akornanni 

oqallisigineqassaaq, taamaalilluni aningaasatigut kajumissaat tapiissutit kingunerisassaat 

Ilisimatusarfiup sulineranut imaluunniit ilinniagaqartunut ajortumik sunniuteqarnani. 

Peqatigisaanik taxamiiterit malillugit tapiissutit ilinniartitaanernut naapertuuttunut taamaallaat 

atorneqarnissaat qulakkeerneqassaaq.  

 

Tapiissutinik tunniussineq ineriartortitsinissamut isumaqatigiissuteqarnermut atatillugu 

oqallisigineqassaaq, § 7, imm. 1 malillugu siulersuisut aamma Naalakkersuisut akornanni 

isumaqatigiissutigineqartussaq. Ineriartortitsinissamut isumaqatigiissut peqataasut 

paaseqatigiinnerisigut piareersarneqassaaq, taamatullu isumaqatigiissutip 

kissaatigineqartumik sunniuteqarnissaa ineriartortitsinissaanullu pisariaqarluni tamatuma 

Ilisimatusarfimmut aningasatigut iluanaarutaanissaa.   

 

Nr. 10-mut 

 

Aalajangersagaq § 20-p aamma § 23-p allanngortinnerisa kingorna tulluarsaaneruvoq, 

taamaalilluni instituttimi aqutsisut immikkoortortani aqutsisut aalajangersakkami 

takuneqarsinnaajunnaarlutik. Immikkut akuersisarnermut aalajangersagaq taamaallaat 

rektorimut aamma prorektorimut tunngasuuvoq, instituttinili aqutsisunut aamma 

immikkoortortani aqutsisunut ilinniagaqarnikkut piumasaqaatit instituttimi aqutsisut aamma 

immikkoortortani aqutsisut pillugit aalajangersakkanit takuneqarsinnaallutik. 


